
Bardea:
Nafarroako basamortua  

F

Utahko Momument Valley bisi-
tatzen joateko dirurik ez daukan 
bidaiariak ez du gehiago kezkatu 
beharrik. Haran amerikarraren 
baliokide nafarra Euskal Herriko 
hego ekialdeko erpinean aurkitzen 
da. Indiarrak bilatzen dituenak gai-
nera artzain indigenekin topo egin 
dezake, milurtekotan lur hauek   
zeharkatu dituzten biztanleak. 

Ibilaldi honetan Piskerra mendi-
ra igotzeko proposamena luzatuko 
da, Bardeako desertuaren aparte-
kotasunaz jabetzeko balkoia. Abia-
puntua abelbide erreala poligonoa 
inguratzen duen pistarekin gurutza-
tzen den puntuan aurkituko dugu.

Abelbidetik jarraituz, Rallone-
ko haitzartearen oinetara helduko 
gara. Honen azpitik, zuzenean ga-
ilurrerantz abiatzen den pista bat 
irteten da ezkerretara. Ralloneko 
gailurretik Bardearen eta Pirinioen 
ikuspegi zabala izango dugu eta 
pare-pare Piskerrako gaina gera-
tuko zaigu, gure hurrengo hel-
burua. Igo garen bide beretik be-
hin jeitsita abelbidera itzuliko gara 
eta aurrerago ezkerrerantz doan 
senda hartuko dugu, laborantza 
landetatik basamortuko labirin-
toan barneratzen dena. Bideak 
labirintoa inguratuko du eta guru-
tze-bide batera heltzean, Piskerra-
rantz abiatzen den desbideratzetik 
joko dugu. Laster helduko gara 
tontorrera, ia bostehun metrotara 
paisaia siku bitxi honen bista za-
bala izateko paradaz. 

Pista beretik jaitsiz, lehengo 
bidegurutzera helduko gara eta 
oraingoan eskumarantz doan bi-
dea hartuko dugu, labirintoaren 
barrena zeharkatzeko. Berriz ere 
Ralloneko oinetik pasatuko gara, 
lautada zabal batetik zehar, joate-
rakoan egindako kontrako isurial-
detik. Mendigatxako ukuilura hel-
tzen garenean hasierako puntura 
heltzeko pista jarraitzea besterik 
ez zaigu geratuko.

Sarbidea: Iruñeatik etorrita

Zaragozaranzko A-15 autobidea hartu 
behar dugu Tuterako irteera arte. 
N-232a jarraituta Tuterara helduko 
gara eta hiri honen sarreran N-134ak 
Arguedas herrira hurbilduko gaitu.

Hasiera: Rallako 
haitzartearen sarrera

Iraupena:
2 ordu eta 45 minutu

septiembre - octubre / 2008


